
ГЭМТ ХЭРЭГ, ЗӨРЧЛӨӨС УРЬДЧИЛАН СЭРГИЙЛЭХ ТУХАЙ ХУУЛЬД 
НЭМЭЛТ, ӨӨРЧЛӨЛТ ОРУУЛАХ ТУХАЙ

1 дүгээр зүйл.Гэмт хэрэг, зөрчлөөс урьдчилан сэргийлэх тухай хуульд доор дурдсан агуулгатай дараах хэсэг нэмсүгэй:
1/34 дүгээр зүйлийн 34.4, 34.5 дахь хэсэг:
“34.4.Гэмт хэрэг, зөрчлөөс урьдчилан сэргийлэх ажилд идэвхтэй оролцон, тодорхой ажил зохион байгуулж, үр дүнд хүрсэн, гэмт хэрэг, зөрчлийг илрүүлэх, таслан зогсооход онцгой үүрэг гүйцэтгэсэн хүн, хуулийн этгээдийг жил бүрийн 12 дугаар сарын 10-ны дотор шалгаруулж, дараах хэлбэрээр урамшуулна.         
34.4.1.мөнгөн шагнал олгох;  

34.4.2.үнэ бүхий зүйл дурсгах;             
34.4.3.аймаг, сум, нийслэл, дүүргийн болон салбар, байгууллагын шагналд тодорхойлох;                

34.4.4.төрийн дээд одон медаль, Засгийн газрын шагналд нэр дэвшүүлэх. 
34.5.салбар зөвлөл нь энэ хуулийн 34.4.1, 34.4.2, 34.4.3-т заасан урамшууллыг олгож, 34.4.4-т заасан шагналд нэр дэвшүүлсэн тухай материалыг Зөвлөлд хүргүүлнэ.”
2/34 дүгээр зүйлийн 34.7-34.10 дахь хэсэг:
“34.7. Энэ хуулийн 34.2-т заасны дагуу өгсөн мэдээлэлд дурдсан зөрчил нь баримтаар нотлогдож эцэслэн шийдвэрлэгдэж, Зөрчлийн хэргийн Нэгдсэн системд бүртгэгдсэн торгох шийтгэлийг зөрчил үйлдсэн хүн, хуулийн этгээд биелүүлсэн даруйд 34.2-т заасан хувь хэмжээгээр урамшууллыг олгох бөгөөд Хувь хүний орлогын албан татварын тухай хуулийн 21 дүгээр зүйлийн 21.1 дэх хэсэгт заасан татварыг зохих дансанд, үлдэх хэсгийг мэдээлэл өгсөн иргэний өөрийн нэр дээрх, Монгол Улсад бүртгэлтэй банкны харилцах дансанд зөрчлийг шалгасан эрх бүхий байгууллага тус тус шилжүүлнэ.
34.8.Мэдээллийн дагуу хяналт шалгалт хийх явцад тухайн мэдээлэлд дурдагдаагүй бусад зөрчил илэрсэн тохиолдолд уг зөрчлийг үйлдсэн этгээдэд ногдуулсан торгууль, нөхөн төлбөрийн орлогоос мэдээлэл өгсөн иргэнд урамшуулал олгохгүй.
34.9.Насанд хүрээгүй иргэнээс мэдээлэл өгсөн тохиолдолд түүний хууль ёсны төлөөлөгчид мэдэгдэж, энэ хуульд заасны дагуу мөнгөн урамшуулал олгоно.
34.10.Нэг зөрчлийн талаар хэд хэдэн мэдээлэл ирсэн бол хамгийн түрүүнд мэдээлэл өгсөн хүнд урамшууллыг олгоно.”
3/35 дугаар зүйлийн 35.4 дэх хэсэг:

“35.4.Гэмт хэрэг, зөрчлийн талаарх мэдээллийн төлбөрийн жишиг үнэлгээг дотоод хэргийн болон санхүү, төсвийн асуудал эрхэлсэн Засгийн газрын гишүүн хамтран батална.”
2 дугаар зүйл.Гэмт хэрэг, зөрчлөөс урьдчилан сэргийлэх тухай хуулийн 32 дугаар зүйлийн 32.2 дахь хэсгийн “яаралтай” гэсний дараа “дараалал харгалзахгүйгээр шууд” гэж нэмсүгэй. 

3 дугаар зүйл.Гэмт хэрэг зөрчлөөс урьдчилан сэргийлэх тухай хуулийн 34 дүгээр зүйлийн 34.3 дахь хэсгийг доор дурдсанаар өөрчлөн найруулсугай:
“34.3.Гэмт  хэрэг, зөрчлөөс урьдчилан сэргийлэх ажилд идэвхтэй оролцсон хүн, хуулийн этгээдийг шалгаруулахад дараах шаардлага тавигдана: 
34.3.1.гэмт хэрэг, зөрчлөөс урьдчилан сэргийлэх ажлыг Салбар зөвлөлийн бодлого, үйл ажиллагаатай уялдуулан үр дүнтэй зохион байгуулсан;
34.3.2.тухайн нутаг дэвсгэрийн нутгийн захиргааны болон хууль сахиулах байгууллага, олон нийтийн оролцоотойгоор гэмт хэрэг, зөрчлөөс урьдчилан сэргийлэх ажлын хөтөлбөр, төлөвлөгөөнд тусгасан ажил, арга хэмжээг хэрэгжүүлж, үр дүнд хүрсэн; 
34.3.3.гэмт хэрэг, зөрчилтэй тэмцэх, урьдчилан сэргийлэх чиглэлээр авч хэрэгжүүлэх арга хэмжээ, үйл ажиллагааг шинжлэх ухааны ололт амжилт, орчин үеийн техник технологи ашиглаж, хөгжүүлсэн, үр дүнтэй шинэлэг арга хэмжээ нэвтрүүлсэн;
34.3.4.байгууллага өөрийн үйл ажиллагаа болон дотооддоо гэмт хэрэг, зөрчлөөс урьдчилан сэргийлэх, гэмт хэрэг, зөрчил гарч байгаа шалтгаан, нөхцөлийг илрүүлэх, арилгах талаар тодорхой арга хэмжээ хэрэгжүүлж, үр дүнд хүрсэн;
34.3.5.энэ хуулийн 30.4-т заасан дэмжлэг үзүүлж, тодорхой үр дүнд хүрсэн;

34.3.6.гэмт хэрэг, зөрчил үйлдэгдэж болзошгүй шалтгаан, нөхцөлийг арилгах арга хэмжээг өөрийн санаачлагаар хийж хэрэгжүүлсэн байдал; 
34.3.7.гэмт хэрэг, зөрчлөөс урьдчилан сэргийлэх зорилгоор холбогдох хууль тогтоомжийг иргэн, хуулийн этгээдэд мэдээлэх, сурталчлах ажлыг өөрийн санаачлагаар зохион байгуулж, үр дүнд хүрсэн;
34.3.8.энэ хуулийн 30 дугаар зүйл, 31.1-д заасан үүргийг хэрэгжүүлсэн байдал.”
4 дүгээр зүйл.Гэмт хэрэг, зөрчлөөс урьдчилан сэргийлэх тухай хуулийн 19 дүгээр зүйлийн 19.2 дахь хэсгийн “түүнд тавих шаардлага, сонгон шалгаруулах журмыг Зохицуулах зөвлөл батална.” гэснийг “түүнийг сонгон шалгаруулахад Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуулийг дагаж мөрдөнө.” гэж, 32 дугаар зүйлийн 32.5 дахь хэсгийн “доод хэмжээг хууль зүйн болон харилцаа холбооны асуудал эрхэлсэн Засгийн газрын гишүүд хамтран батална” гэснийг “доод хэмжээ 3 хувиас багагүй байхаар тухайн хэвлэл мэдээллийн байгууллага тогтооно” гэж, 34 дүгээр зүйлийн 34.4 дэх хэсгийн дугаарыг “34.6” гэж тус тус өөрчилсүгэй.
5 дугаар зүйл.Гэмт хэрэг, зөрчлөөс урьдчилан сэргийлэх тухай хуулийн 32 дугаар зүйлийн 32.3, 37 дугаар зүйлийн 37.3 дахь хэсгийг тус тус хүчингүй болсонд тооцсугай.
6 дугаар зүйл.Энэ хуулийг 2024 оны ... сарын ...-ны өдрөөс эхлэн дагаж мөрдөнө.

Гарын үсэг
ДЭЛГЭРЭНГҮЙ ТАНИЛЦУУЛГА
Гэмт хэрэг, зөрчлөөс урьдчилан сэргийлэх тухай хуульд нэмэлт, өөрчлөлт оруулах тухай хуулийн төслийн талаар


Гэмт хэрэг, зөрчлөөс урьдчилан сэргийлэх тухай хууль нь 2019 онд батлагдсан. Мөн хуулийн 19 дүгээр зүйлд Гэмт хэрэг, зөрчлөөс урьдчилан сэргийлэх чиглэлээр авч хэрэгжүүлсэн ажил, арга хэмжээг улсын хэмжээнд болон Салбар болон Дэд зөвлөл, төрийн захиргааны болон хууль сахиулах байгууллагын түвшинд гурван жилд нэгээс доошгүй удаа хөндлөнгийн байгууллагаар үнэлүүлж, үйл ажиллагаанд нь дүгнэлт хийлгэх тухай зохицуулалттай бөгөөд мөн зүйлийн 19.2 дахь заалтаар “Энэ хуулийн 19.1-д заасан байгууллага нь хүний эрх, эрх чөлөөг хамгаалах, гэмт хэрэг, зөрчлөөс урьдчилан сэргийлэх чиглэлээр үйл ажиллагаа явуулдаг, ашгийн бус, ашиг сонирхлын зөрчилгүй хуулийн этгээд байх бөгөөд түүнд тавих шаардлага, сонгон шалгаруулах журмыг Зохицуулах зөвлөл батална.” гэж өөрийн байгууллагын үйл ажиллагаанд хөндлөгийн хяналт хийх этгээдэд тавигдах шалгуур, сонгон шалгаруулах журам батлах эрхийг Гэмт хэргээс урьдчилан сэргийлэх ажлыг зохицуулах Зөвлөлд олгосон байна.

Энэ нь Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай 3 дугаар зүйлийн 3.1 дэх хэсэгт “Улс, орон нутгийн төсөв болон захиалагчийн хөрөнгөөр бараа, ажил, үйлчилгээ худалдан авахад энэ хуулийг дагаж мөрдөнө.” гэсэнтэй нийцэхгүй байх тул журам батлах эрх олгосон заалтыг хүчингүй болгож Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуулийг уг харилцаанд дагаж мөрдөхөөр өөрчлөн найруулав.

Гэмт хэрэг, зөрчлөөс урьдчилан сэргийлэх ажил харилцаа холбоо, хэвлэл мэдээллийн байгууллагын үүргийг мөн хуулийн 32 дугаар зүйлээр зохицуулж гэмт хэрэгтэй тэмцэх, урьдчилан сэргийлэх, гэмт хэрэг, зөрчилд өртөж, хохирох, болзошгүй эрсдэлээс өөрийгөө болон бусдыг хамгаалах, өөрийн эрх, ашиг сонирхлыг хууль ёсны аргаар хамгаалах арга замыг тодорхой тусгасан агуулга бүхий нийтлэл, мэдээллийг тухайн хэвлэл мэдээллийн хэрэгслээр нэвтрүүлж, нийтэлж байгаа нийт мэдээлэлд эзлэх хувь, заавал нэвтрүүлбэл зохих нийтлэл, мэдээллийн доод хэмжээг хууль зүйн болон харилцаа холбооны асуудал эрхэлсэн Засгийн газрын гишүүд хамтран батлахаар заасанг журмаар бус хувь хэмжээг нь хуульд шууд заах замаар эрх олгосон заалтыг хүчингүй болгохоор өөрчлөн найруулав. 
Түүнчлэн харилцаа холбоо, хэвлэл мэдээллийн байгууллага нь хуулийн дагуу Цагдаагийн байгууллагаас ирүүлсэн бага насны хүүхэд сураггүй алга болсон, олдсон тухай хойшлуулшгүй мэдээллийг үнэ төлбөргүй, нийтэд мэдээлэх үүргийг тодруулж “дараалал харгалзахгүйгээр шууд” нэвтрүүлдэн байхаар тодруулан тусгалаа.


Гэмт хэрэг, зөрчлөөс урьдчилан сэргийлэх ажилд идэвхтэй оролцон тодорхой ажил зохиож, үр дүнд хүрсэн хүн, хуулийн этгээд урамшуулах болон иргэний өгсөн мэдээллийн дагуу зөрчилд торгох шийтгэл оногдуулсан бол торгох шийтгэлийн дүнгийн 10-20 хүртэл хувьтай тэнцэх хэмжээний мөнгөн  урамшууллыг тухайн мэдээлэл өгсөн иргэнд олгож болохоор зохицуулалттай бөгөөд мөн хуулийн 34 дүгээр зүйлийн 34.3 дахь хэсгээр дээрх урамшуулах хэлбэр, журмыг хууль зүйн болон санхүү, төсвийн асуудал эрхэлсэн Засгийн газрын гишүүд хамтран батлах эрхийг олгосон байна. Үүний дагуу Хууль зүй, дотоод хэргийн сайд, Сангийн сайдын хамтарсан 2023 оны 05 сарын 26-ны өдрийн А/183, А/112 тушаалын хавсралтаар “Гэмт хэрэг, зөрчлөөс урьдчилан сэргийлэх ажилд идэвхтэй оролцсон хүн,  хуулийн этгээдийг урамшуулах журам”-ыг баталсан байна. Уг журмаар Гэмт  хэрэг, зөрчлөөс урьдчилан сэргийлэх ажилд идэвхтэй оролцсон хүн, хуулийн этгээдийг шалгаруулахад тавигдах шаардлага, шалгаруулах журам, урамшуулах хэлбэр зэрэг хуулиар зохицуулагдах ёстой харилцааг журамласан бөгөөд зөрчил шалган шийдвэрлэх ажиллагаатай холбоотой зөрчлийн талаарх мэдээллийг хүлээж авах, бүртгэх зэрэг Зөрчил шалган шийдвэрлэх тухай хуулиар зохицуулсан харилцааг мөн журамд давхардуулан тусгасан байна. 
Иймд Гэмт хэрэг, зөрчлөөс урьдчилан сэргийлэх ажилд идэвхтэй оролцсон хүн, хуулийн этгээдийг шалгаруулах шалгуур үзүүлэлт болон шалгаруулах журмыг хуульд тусган, журам батлах эрхийг олгосон заалтыг өөрчлөн найруулж, хуулиар зохицуулах өөрчлөлт тусгав. Зохицуулалтыг тусгахдаа одоо хүчин төгөлдөр мөрдөгдөж байгаа Хууль зүй, дотоод хэргийн сайд, Сангийн сайдын хамтарсан 2023 оны 05 сарын 26-ны өдрийн А/183, А/112 тушаалын хавсралтаар “Гэмт хэрэг, зөрчлөөс урьдчилан сэргийлэх ажилд идэвхтэй оролцсон хүн,  хуулийн этгээдийг урамшуулах журам”-ын зохицуулалтын дагуу явагдаж байгаагаар хуульд тусгахаар төсөл боловсрууллаа.
Гэмт хэрэг, зөрчлөөс урьдчилан сэргийлэх тухай хуулийн 37 дугаар зүйлд Төрийн байгууллага, албан тушаалтны үйл ажиллагаа олон нийтийн хяналт доор явагдах бөгөөд нээлттэй, ил тод байх, ийнхүү ил тод байгаа эсэхэд төрийн хяналт шалгалт хийх эрхгүй байх бөгөөд хяналтыг хэрэгжүүлэхдээ байгууллага, албан тушаалтны эрх хэмжээний асуудлаар шийдвэр гаргах болон байгууллагын дотоод үйл ажиллагаанд оролцохгүй олон нийтийн хяналтыг хэрэгжүүлэгч байх талаар зааж, олон нийтийн хяналтыг хэрэгжүүлэх журмыг Засгийн газар батлахаар заасан боловч энэ нь Нийтийн мэдээллийн ил тод байдлын тухай хууль, Шилэн дансны тухай, Төрийн болон орон нутгийн хөрөнгөөр бараа, ажил, үйлчилгээ худалдан авах тухай зэрэг холбогдох хуулиар зохицуулсан байх тул журам батлах эрхийг хүчингүй болгохоор хуулийн төсөл боловсрууллаа. 

